
Врз основа на член 47 став 1 точка 8 од Законот за Народната банка на Република 
Македонија („Службен весник на Република Македонија“ бр. 158/10, 123/12, 43/14, 153/15, 
6/16 и 83/18 и „Службен весник на Република Северна Македонија“ бр. 110/21), Советот на 
Народната банка на Република Северна Македонија донесе 

 

ЕТИЧКИ КОДЕКС 

(неофицијален пречистен текст)1  

 

I. ОПШТИ ОДРЕДБИ 

Предмет и опфат на Кодексот 

Член 1  

Со Етичкиот кодекс (во понатамошниот текст: Кодекс) се уредува начинот на 

однесување на членовите на Советот на Народната банка на Република Северна 

Македонија (во понатамошниот текст: членови на Советот) и на вработените во Народната 

банка на Република Северна Македонија (во понатамошниот текст: вработените) при 

вршењето на нивните функции и работни задачи, како и примената и спроведувањето на 

неговите одредби. 

Со Кодексот се утврдуваат принципи врз кои се темелат независното работење, 

доброто управување, професионалните стандарди, достоинственото работење, 

транспарентната комуникација со јавноста, односно професионалната и деловната етика 

за успешно и ефикасно извршување на работата на Народната банка на Република Северна 

Македонија (во понатамошниот текст: Народната банка).  

Значајност и цел на Кодексот 

Член 2  

Имајќи ја предвид значајноста на етичката усогласеност на членовите на Советот и  

вработените, овој кодекс е во духот на примена на професионална организациска култура, 

добро управување и деловно однесување во согласност со визијата, мисијата и вредностите 

на Народната банка: професионализам, интегритет, квалитет, иновативност, тимски дух, 

лојалност, транспарентност и лидерство. 

Целта на овој кодекс е одржување висок степен на професионално и етичко 

однесување при спроведување на целите и задачите на Народната банка од страна на 

членовите на Советот и вработените на Народна банка, како и зајакнување на интегритетот 

на Народната банка и  довербата на граѓаните и институциите во нејзината работа.  

                                                           
1 Овој пречистен текст е составен од Етичкиот кодекс E. К. бр. 02-15/XIV-1/2022 од 2 септември 2022 

година, Одлуката за дополнување на Етичкиот кодекс Е.К. бр. 02- 29724/5 од 1 септември 2023 

година и Одлука за изменување на Етичкиот кодекс бр.02-7700/5 од 28 февруари 2024 година. 

Член 3  

Одредбите од овој кодекс, утврдени согласно со законите и со најдобрите практики 

за етичко централнобанкарско работење, се применуваат во секојдневното вршење на 

функциите и работните задачи од страна на членовите на Советот и вработените, како и 

нивното однесување надвор од работењето во Народната банка.   

II. ДЕФИНИЦИИ И ЗНАЧЕЊЕ НА ИЗРАЗИТЕ УПОТРЕБЕНИ ВО ОВОЈ КОДЕКС 

 

Член 4  

 Дефиниции и одделни изрази употребени во овој кодекс го имаат следното значење:  

 - под „интегритет“ се подразбира законито, независно, непристрасно, етичко, 

одговорно и транспарентно вршење на функциите и работните задачи со кои членот на 

Советот и вработениот го чуваат својот углед и угледот на Народната банка, ги 

елиминираат ризиците и ги отстрануваат сомневањата во можноста од настанување и 

развој на корупција, и со тоа обезбедуваат доверба на граѓаните во вршењето на 

функцијата и во работењето на Народната банка; 

 - под „судир на интереси“ се подразбира состојба во која член на Советот или 

вработен има приватен интерес што влијае или може да влијае врз непристрасното вршење 

на неговите функции и работни задачи; 

 - под „корист“ се подразбира остварување на секој вид материјална или 

нематеријална придобивка, погодност или предност за себе или за друг; 

 - под „семејство“ се подразбира брачен / вонбрачен другар, деца, родители, браќа 

и сестри и други роднини со кој член на Советот или вработениот живее во заедничко 

домаќинство; 

 - под „блиски лица“ се подразбираат лица во брачна или вонбрачна заедница со 

членот на Советот или вработениот, роднини по крв по права линија (син и ќерка,  внуци 

чиј родител е син или ќерка, мајка и татко,  дедо и баба) и роднини по крв во странична 

линија до четврт степен (сопствен брат и сестра, брат и сестра на родителите – (тетка, 

тетин, чичко, стрина, вујна, вујко), први братучеди (деца на сестра и брат) и втори 

братучеди, роднините по сватовство до втор степен (родители, брат и сестра и братучеди 

на брачен / вонбрачен другар), како и секое физичко или правно лице со кое членот на 

Советот или вработениот има финансиски интерес; 

- под „друг работен ангажман“ се подразбира секоја дополнителна работа на 

вработениот надвор од рамките на извршувањето на функциите и работните задачи во 

Народната банка, по работното време, независно дали има склучено писмен или устен 

договор или добил известување, односно соодветен документ за друг работен ангажман, 

со или без финансиски надомест. Настапот во медиум и / или интернет-портал надвор од 

рамките на извршувањето на функциите и работните задачи во Народната банка, како и 

подготовката и објавувањето на текстовите, коишто се одвиваат и / или за потреби на трети 

лица, претставуваат друг работен ангажман. По исклучок, активностите на вработениот во 

полето на културата, спортот, хуманитарните, верските и социјалните активности поврзани 



5 

 

со деца и возрасни, кои не се поврзани со извршувањето на работните задачи во Народната 

банка и за кои не се прима финансиски надоместок, не се сметаат за друг работен ангажман 

за кои вработениот го известува надлежниот тактички / стратегиски раководител;  

- под „репрезентативен материјал“ се подразбираат пригодни предмети 

(сувенири и други пригодни предмети), подароци за посебни прилики, друг 

репрезентативен материјал потребен за учесниците за одредени настани (семинари, 

конференции, обуки и друго), ковани пари за колекционерски цели и пригодни ковани пари 

и други подароци.   

III. ЗАКОНИТО И НЕЗАВИСНО РАБОТЕЊЕ   

Законитост и интегритет 

Член 5  

 Членовите на Советот и вработените ги извршуваат своите функции и работни 

задачи во согласност со Уставот, Законот за Народната банка, другите закони и  позитивни 

прописи на Република Северна Македонија кои го засегаат работењето на Народната банка, 

исполнувањето на нејзините цели и извршувањето на нејзините задачи, како и во 

согласност со интерните акти на Народната банка. 

 

Член 6  

 Членовите на Советот и вработените се грижат за интегритетот на Народната банка. 

Независност 

Член 7  

     При вршење на своите функции и работни задачи, како и при спроведување на 

активностите на Народната банка, членовите на Советот и вработените постапуваат 

согласно со принципот на независност, при што не примаат и не бараат инструкции од 

органите на државната власт, органите на општините, органите на Градот Скопје, како и 

од кои било други правни и / или физички лица.  

   Членовите на Советот и вработените избегнуваат дејствување, ангажман или 

активности коишто можат да ја нарушат независноста на Народната банка, независно дали 

тие се или не се поврзани со нивните функции и работни задачи. 

 

Политичка неутралност  

Член 8  

Гувернерот и вицегувернерите на Народната банка не смеат да бидат членови на 

политички партии. 

Неизвршните членови на Советот на Народната банка не смеат да членуваат во 

органи на политички партии.  

Член 9  

Членовите на Советот и вработените не ги застапуваат своите политички уверувања 

при извршување на функциите и работните задачи и во односите со колегите, односно 

постапуваат на политички неутрален начин, како и не вршат политичко агитирање.  

 

Член 10  

Вработените, доколку се вклучени во политички активности надвор од работното 

време, не настапуваат од позиција на вработен  во Народната банка.  

Во рамки на нивното учество во вакви активности, експлицитно наведуваат дека 

настапуваат во лично име и дека нивните лични ставови не претставуваат став на 

Народната банка.   

Спречување судир на интереси 

 

Член 11  

Членовите на Советот и вработените внимаваат на потенцијалниот судир на 

интереси, односно, тие ги извршуваат своите функции и работни задачи, без никаков 

приватен или личен интерес кој влијае или може да влијае врз нивното објективно 

извршување.   

Приватниот интерес на членовите на Советот и вработените ги вклучува личната 

корист, користа на членовите на нивните семејства и користа на ним блиски лица. 

 

Член 12  

Член на Советот внимава на потенцијален судир на интереси при вршење на својата 

функција и презема активности за негово одбегнување.  

Кога извршен член на Советот ќе дознае за околности што укажуваат на постоење 

судир на интереси или на потенцијален судир на интереси, како и при сомневање за 

постоење судир на интереси во рамки на извршувањето на секојдневните работи, должен 

е веднаш да побара од гувернерот да биде изземен и да запре со неговото постапување во 

конкретниот случај. Кога гувернерот ќе дознае за околности што укажуваат на постоење 

судир на интереси или на потенцијален судир на интереси, како и при сомневање за 

постоење судир на интереси во рамки на извршувањето на секојдневните работи, должен 

е веднаш да го информира Советот дека ќе се изземе и да запре со неговото постапување 

во конкретниот случај. 

Кога член на Советот ќе дознае за околности што укажуваат на постоење судир на 

интереси или на потенцијален судир на интереси, како и при сомневање за постоење судир 

на интереси во рамки на одлучувањето на Советот, членот на Советот непосредно пред или 

за време на седницата на Советот, веднаш го обелоденува тоа и бара негово изземање од 

дискусијата и гласањето за конкретниот случај и доставува писмено известување до 

Канцеларија за стратегија и превенција - функција усогласеност (во натамошниот текст: 

функција усогласеност). Изземањето на член на Совет се констатира и се внесува во 

записник за водење на седницата на Советот на Народната банка.        

Истовремено, при сомневање на постоење судир на интерес, членот на Советот од 

ставовите 2 и 3 на овој член, бара и мислење од Државната комисија за спречување 

корупција и судир на интереси (во понатамошниот текст: ДКСК) за утврдување постоење 

судир на интерес за конкретниот случај. 

Член 13  

Пред последниот ден од јануари, секоја година, членовите на Советот со Изјава 

целосно обелоденуваат пред Советот на Народната банка дали постојат или не постојат 

значителни финансиски интереси кои тие директно или индиректно ги поседуваат, 

вклучувајќи ги и значителните финансиски интереси на кое било лице со кое тие имаат 

семејни, деловни или финансиски врски, согласно со Законот за Народната банка. 

Изјавата од овој член се доставува до Советот преку секретарот на Советот. Моделот 

на изјавата од овој член е уредена со прилогот бр. 1 од овој кодекс.  

 

Член 14   

Вработените кои при своето работење имаат или ќе осознаат ситуации / состојби 

или околности кои создаваат или можат да создадат потенцијален судир на интереси, 

запираат со своето постапување по предметната работна задача или активност и веднаш 

го информираат својот непосреден раководител (тактички/  стратегиски раководител).  

Тактичкиот / стратегискиот раководител ги разгледува околностите од став 1 на овој 

член и по потреба, бара мислење од страна на функцијата усогласеност. 

Во случај на постоење сомневање за судир на интерес, вработениот преку 

функцијата усогласеност бара мислење од ДКСК.  

Доколку се констатира постоење судир на интереси, вработениот се иззема од 

предметната работна задача или активност.  

          Доколку судирот на интерес е во рамки на работењето на вработениот во 

советодавни / работни тела, вработениот презема активности согласно со овој член.         

Соодветно на начинот определен во ставот 2, 3 и 4 од овој член, се постапува и по 

пријавување од трето лице или друг вработен / член на Совет коj дознал за околности што 

упатуваат на постоење судир на интереси или на потенцијален судир на интереси кај 

вработен.   

Член 15  

Во постапката за избор за вработување, стратегискиот / тактичкиот раководител и 

вработениот кои учествуваат во изборот, даваат потпишана изјава за блиско лице и го 

информираат нивниот стратегиски / тактички раководител доколку кандидатот за 

вработување е блиско лице.  

 Доколку се констатира дека лицата од ставот 1 на овој член се блиски лица со 

кандидатот за вработување, тие се изземаат од постапката за избор на вработување. 

Моделот на изјавите за пријавување на блиско лице од овој член се уредени со прилогот 

бр. 2 од овој кодекс.  

Доколку вработен има сознание дека на оглас за вработување, како кандидат за 

вработување е пријавено нему блиско лице, тој пријавува до ДЧР. 

  

Член 16  

Сите вработени коишто вршат или се вклучени во процесот на супервизија и надзор 
во субјектите и коишто работат на решавањето (справување со) банки и/или друга 
институција во рамки на надлежностите на Народната банка согласно со закон, се должни 
веднаш да го информираат непосредниот стратегиски/тактички раководител за постоењето 
на приватниот интерес и да се изземат од работните задачи, односно супервизијата, 
надзорот и/или постапката за решавање (стравување со) банка доколку: 

- брачен/вонбрачен другар, деца (син, ќерка), родители (татко, мајка),  браќа/сестри 
и други роднини со кои вработениот живее во заедничко домаќинство (членови на 
семејство согласно дефиницијата во член 4 став 1 алинеја 4 од овој кодекс) се лица 
вработени во наведените субјекти; 

 -брачен/вонбрачен другар, деца (син, ќерка), родители (татко, мајка), браќа /сестри 
и зет/снаа од нивните ќерка/син со кои вработениот не живее во заедничко домаќинство 
се лица вработени во наведените субјекти;  

-имаат блиско лице кое е член на управен /надзорен орган во наведените субјекти;   
-имаат хартии од вредност во наведените субјекти.  
Информирањето на вработените од ставот 1 на овој член има за цел спречување 

судир на интереси при вршењето на работните задачи / овластувања во субјектите / 
правните лица чијашто супервизија и надзор на работењето и / или решавање на банката 
е во надлежност на Народната банка согласно со закон. 

Моделот на изјавaта од овој член е уредена со прилогот бр. 3 од овој кодекс. 
Изјавата од овој член се доставува за евиденција и чување до функцијата усогласеност.  
 

Член 17  

Евиденцијата и чувањето на изјавите за судирот на интереси, како и годишните 
изјави за постоење / непостоење на значителни финансиски интереси се во надлежност на 
функцијата усогласеност, освен изјавите за пријавување блиско лице – кандидат за 
вработување, коишто се евидентираат и се чуваат во ДЧР. 

Функцијата усогласеност може да изврши проверка на постоење / непостоење на 
судир на интерес, на барање на раководството.  

 

Друг работен ангажман  

Член 18  

Гувернерот и вицегувернерите не смеат да имаат друг работен ангажман со или без 

надоместок, освен ангажман како универзитетски професори или ангажман во научно-

истражувачка институција или времен ангажман во меѓународна финансиска институција. 

Неизвршените членови на Советот на Народната банка може да бидат 

универзитетски професори или вработени во научно-истражувачка институција. 

Вработените може да имаат друг работен ангажман надвор од работното време, 

најмногу во времетраење од десет часа неделно, доколку тоа не влијае на извршувањето 

на нивните функции и работни задачи, не ги нарушува интегритетот и довербата на / во 

Народната банка, не создава судир на интереси и не влијае на интересите на Народната 

банка.  

Вработените може да имаат друг работен ангажман, по добиена согласност од 

гувернерот, односно лицето овластено од него.  

 

Член 19  

Барањето за добивање согласност за вршење друг работен ангажман  се доставува 

до гувернерот или до лицето овластено од него, најмалку петнаесет работни дена пред 

започнувањето со вршење на другиот работен ангажман. За ова, истовремено го запознава 

/ информира својот тактички раководител.  

Образецот на барањето за давање согласност за вршење друг работен ангажман е 

даден во прилогот бр. 4 и е составен дел од овој етички кодекс. 

Гувернерот или лицето овластено од него со посебен акт одлучува во случај кога не 

дава согласност за вршењето на друг работен ангажман. 

 

Член 20  

Доколку вработениот не ги почитува одредбите од член 19 од овој кодекс, 

гувернерот или лицето овластено од него може да го укине актот со кој е дадена 

согласноста, по претходна консултација со Дирекцијата за човечки ресурси и по потреба, 

функцијата усогласеност, доколку постојат околности што укажуваат на постоење судир на 

интереси или потенцијален судир на интерес, односно сомневање за постоење судир на 

интерес. Во ваков случај, вработениот го откажува другиот работен ангажман и доставува 

писмено известување за тоа до гувернерот или лицето овластено од него.  

 

Член 21  

По добиената согласност од член 19 став 2 од овој кодекс, вработените се должни, 

по склучување устен или писмен договор, известување или друг соодветен документ за 

друг работен ангажман, да достават известување за склучениот устен договор, односно да 

достават копија од писмениот договор, известувањето или соодветниот документ за друг 

работен ангажман до гувернерот или лицето овластено од него, и до Дирекцијата за 

управување со човечките ресурси, во рок од пет работни дена од денот на неговото 

склучување, односно добивање и да достават известување за секоја евентуална промена 

во однос на елементите содржани во првобитното барање, во рок од пет работни дена од 

денот на промената. 

 

Член 22  

Функцијата усогласеност може да изврши проверка во однос на постапката и условите 

за добивање согласност за вршење друг работен ангажман на вработените надвор од 

Народната банка, на барање на раководството.   

Евиденцијата и чувањето на документите за другиот работен ангажман на 
вработените се во надлежност на Дирекцијата за управување со човечките ресурси.  



10 

 

Работен однос и друг работен ангажман на брачен / вонбрачен другар 

 

Член 23  

Доколку член на Советот, односно вработен, се сомнева дека работниот однос, 

односно другиот работен ангажман на брачниот / вонбрачниот другар создава судир на 

интереси во однос на вршењето на неговата функција, односно неговите работни задачи 

во Народната банка, членот на Советот / вработениот постапува во согласност со одредбите 

/ постапката за спречување судир на интереси од овој кодекс, соодветно.  

 

 

Јавни набавки 

 

Член 24   

Членовите на Советот и вработените не вршат влијание во постапките за јавни 

набавки коишто ги спроведува Народната банка.  

Вработените коишто вршат работи од областа на јавните набавки, претседателот и 

членовите на Комисијата за јавните набавки обезбедуваат законитост, независност, 

транспарентност и одговорност при спроведување на јавните набавки, и ги извршуваат 

своите активности без судир на интереси, согласно со прописите со кои се регулираат 

јавните набавки, вклучувајќи го и Кодексот на однесување при спроведување на јавните 

набавки.  

 

Член 25    

Членовите на Советот и вработените не бараат, не примаат и не прифаќаат 

подароци и / или услуги од материјален и / или финансиски карактер од страна на 

економските оператори кои учествуваат во постапка за доделување договор за јавна 

набавка и / или со кои Народната банка веќе склучила договор за јавна набавка. 

 

Член 26  

Во однос на спречувањето судир на интерес при спроведување на постапките за 

јавни набавки во Народната банка, функцијата усогласеност може на барање на 

раководството да спроведе проверка на дадената изјава за непостоење судир на интерес 

на вработените коишто учествуваат во постапката за јавна набавка соодветно на одредбите 

на Законот за јавните набавки. 

Присуство на друштвени настани  

 

Член 27  

Членовите на Советот, односно вработените, по добиена службена покана преку 

Народната банка, може да присуствуваат на друштвени настани организирани од 

претставници на странски држави, странски централни банки, меѓународни организации, 

како и од претставници на странски и / или домашни институции и органи (вклучувајќи ги 

субјектите / правните лица врз кои Народната банка врши супервизија / надзор над нивното 

работење согласно со закон и /или спроведува постапка на решавање банка) со кои 

соработува Народната банка, доколку тоа не доведува до судир на интереси и не може да 

влијае врз интегритетот и довербата на / во Народната банка.  

 

Член 28  

Заради транспарентност и отчетност во однос на присуството на друштвени настани од 

членот 27 на овој кодекс, вработените пријавуваат и бараат согласност за присуството на 

друштвените настани од непосредниот тактички / стратегиски раководител. 

 

IV. СПРЕЧУВАЊЕ КОРУПЦИЈА  

Подароци и друг вид корист  

Член 29   

Во рамки на извршувањето на функциите и работните задачи, членовите на Советот 

и вработените не бараат, не примаат и не прифаќаат каква било корист, награди, 

надоместоци, подароци и / или услуги во финансиска и / или нефинансиска форма. 

Членовите на Советот може да примат пригодни подароци, односно 

репрезентативен материјал од претставници на странски држави, странски централни 

банки, меѓународни организации, како и од претставници на странски и / или домашни 

институции и органи, вклучувајќи ги субјектите / правните лица врз кои Народната банка 

врши супервизија / надзор согласно со закон и / или спроведува постапка на решавање 

банка.  

Вработените може да примат пригодни подароци, односно репрезентативен 

материјал од претставници на странски централни банки, меѓународни организации, како 

и од претставници на странски и / или домашни институции и органи, вклучувајќи ги 

субјектите / правните лица врз кои Народна банка врши надзор / супервизија согласно со 

закон и / или спроведува постапка на решавање банка.  

Членовите на Советот и вработените, го задржуваат за себе овој пригоден подарок, 

односно репрезентативен материјал доколку неговата вредност не  надминува 3000 денари. 

 

Спречување поткуп 

 

Член 30  

Членот на Советот кому му е понуден поткуп при вршењето на својата функција е 

должен да преземе активности за идентификување на понудувачот на поткуп,  доставувајќи 

писмено известување до Советот, преку секретарот на Советот на Народната банка. 

Членот на Советот кому му е понуден поткуп е должен да преземе активности за 

идентификување на понудувачот и да го пријави на соодветниот надлежен орган согласно 

со Закон.    

Член 31  

Вработените на кои им е понуден поткуп при своето работење го информираат 

својот непосреден тактички и / или стратегиски раководител и го пријавуваат понудувачот 

на поткуп до соодветниот надлежен орган согласно со Закон.  

 

Член 32   

Членовите на Советот и вработените доследно се придржуваат на одредбите од 

Законот за спречување на корупцијата и судирот на интересите.   

                       

V. ДОБРО УПРАВУВАЊЕ И ПРОФЕСИОНАЛНИ СТАНДАРДИ 

Добро управување 

 

Член 33  

 Доброто управување се обезбедува преку воспоставена организациска структура и 

со јасно и прецизно утврдени линии на одговорност и надлежност при извршување на 

функциите и задачите, насочени кон остварување на целите и задачите на Народната 

банка.    

 

Член 34  

 Раководителите на секое ниво во Народната банка, применуваат добро управување, 

постојано ги надградуваат своите лидерски вештини и претставуваат модел за чесно, 

непристрасно и достоинствено однесување, при што:  

- даваат насоки за работењето на вработените на јасен и разбирлив начин, со 
примена и почитување на прописите во работата; 

- активно слушаат и применуваат отворена и асертивна (позитивна) комуникација; 

- се грижат за активна ангажираност на вработените, водејќи сметка за рамнотежата 

меѓу работниот и приватниот живот;  

- обезбедуваат еднакви можности за вработените, вклучително и стручното 

усовршување и во развојот на нивната кариера, објективно ја оценуваат нивната 

успешност во работењето и ги наградуваат според постигнатите резултати. 

Интерна соработка 

Член 35  

 При извршувањето на функциите и работните задачи, членовите на Советот и 

вработените се однесуваат со заемно почитување, меѓусебно разбирање и пристојност, на 

сите нивоа, лојално кон Народната банка. 

 Во меѓусебната соработка членовите на Советот и вработените имаат 

професионални и колегијални односи и применуваат отворена комуникација, преку 

меѓусебно помагање, разменување податоци и информации, настојувајќи да го дадат 

заедничкиот максимум за успешно остварување на функциите и работните задачи.  

 При извршувањето на функциите и работните задачи, членовите на Советот и 

вработените имаат право да ги изнесуваат своите ставови, мислења и предлози, а притоа 

да не трпат штетни последици. 

 

 

Член 36   

 Членовите на Советот и вработените имаат предвид дека за градење добра работна 
средина неопходна е флексибилност и толеранција, избегнувајќи конфликтни ситуации и 
решавајќи ги разликите во мислењата на разумен и културен начин. 

 При нарушување на меѓусебната соработка членовите на Советот разговараат со 

гувернерот, а вработените разговараат со надлежниот тактички/стратегиски раководител 

за изнаоѓање заедничко решение.  

 Во случај на неможност за изнаоѓање заедничко решение, надлежниот 

тактички/стратегиски раководител и/или вработениот се обраќа за совет до Дирекцијата за 

управување со човечките ресурси. 

Доверливост 

Член 37  

           Членовите на Советот и вработените ги користат доверливите информации коишто 

ги добиле во текот на извршувањето на функциите и работните задачи во Народната банка 

единствено за извршувањето на нивните функции и работни задачи.   

Членовите на Советот и вработените не дозволуваат пристап, не обелоденуваат и 

не публикуваат доверливи информации, односно информации коишто не се јавни, а кои ги 

добиваат за време на извршувањето на функцијата, односно извршувањето на задачите во 

Народната банка за време и  по престанокот на извршувањето на функцијата, односно 

работниот однос во Народната банка. 

Членовите на Советот и вработените ја штитат доверливоста на информациите 

преку:  

- обезбедување пристап до доверливите информации врз база на принципите 

„минимален обем на пристап“ и „потребно е да знае“; 

- чување и пренесување на доверливите информации на безбеден начин; 

- некоментирање за нив на места каде што можат да бидат слушнати од неовластени 

лица. 

Членовите на Советот и вработените спречуваат неовластено откривање, 

споделување со неовластени лица и злоупотреба на доверливите информации во сите 

нејзини форми, односно нивна употреба за стекнување лична корист, корист на член на 

семејство или блиски лица, или за советување на други лица. 

Член 38  

Пристапот до доверливите информации и обелоденувањето на доверливите 

информации може да се врши само во случаи утврдени со закон и со актите на Народната 

банка со кои се регулира оваа материја.  

Во случај на потреба за обелоденување на доверливите информации, членовите на 

Советот и тактичките раководители, доставуваат писмено барање за мислење до 

Дирекцијата за правни работи и / или функцијата за сигурност на информацискиот систем, 

заштита на личните податоци и класифицирани информации.   

 

Однос кон надворешни правни и физички лица 

Член 39  

Во односите со надворешните правни и физички лица, членовите на Советот и 

вработените, се грижат за зачувување на независноста, интегритетот и довербата на 

Народната банка.  

Членовите на Советот и вработените, имаат еднаков, правичен и професионален 

пристап во односите со надворешните правни и физички лица, овозможувајќи ефикасна 

меѓусебна комуникација. 

Во случај на обид за вршење влијание од страна на надворешни правни и / или 

физички лица врз нивното одлучување или работење, членовите на Советот го известуваат 

гувернерот, додека вработените го известуваат надлежниот стратегиски / тактички 

раководител.  

 

VI. ДОСТОИНСТВЕНО ОДНЕСУВАЊЕ 

 

Член 40  

 Членовите на Советот и вработените се посветени на одржување позитивно и 

професионално работно окружување, во кое преовладуваат достоинственото однесување, 

еднаквиот третман и почитувањето на индивидуалноста и различноста. 

Под достоинствено однесување се подразбира културен однос и заемно почитување, 

како и соработка без непријателско, понижувачко или навредливо однесување, во 

работната средина во која преовладува недискриминацијата и почитувањето на личниот 

интегритет. 

При извршувањето на функциите и работните задачи, членовите на Советот и 

вработените го почитуваат достоинството и интегритетот на своите колеги и се 

воздржуваат од непристојно, односно несоодветно однесување.  

 

Недискриминација 

Член 41  

Членовите на Советот и вработените не даваат директни или индиректни коментари, 

забелешки, навидум неутрални изјави, одредба, критериум или постапувања (директна и 

индиректна дискриминација) во поглед на: полот, расата,  етничката припадност, јазикот, 

вероисповедта, образованието, имотната состојба, здравствената состојба, политичкото 

убедување, сексуалната ориентација или друго лично убедување или состојба утврдена со 

закон.  Принципот за недискриминација се применува и во постапката за вработување. 

Невознемирување на работното место 

 

Член 42  

 На работното место, членовите на Советот и вработените не поттикнуваат, не 

наведуваат ниту вршат психичко и полово вознемирување кон колегите. 

Под „психичко вознемирување на работно место“ се подразбира секое негативно 

однесување од еден или повеќе членови на Советот и / или вработени, кое се повторува, 

континуирано и систематски, кое претставува повреда на личното достоинство, 

интегритетот и честа, при што предизвикува чувство на страв или создава непријатност и 

пониженост. Крајна цел, односно последица на ваквото однесување може да доведе до 

повреда на физичкото и менталното здравје, компромитирање на професионалната 

иднина, престанок на работниот однос или напуштање на работното место. 

 Под „полово вознемирување“ се подразбира секое вербално, невербално или 

физичко однесување од полов карактер, кое претставува повреда на личното достоинство 

и коешто предизвикува чувство на страв или создава непријатност и пониженост. 

Во случај членовите на Советот да се психички и / или полово вознемирувани на 

работното место можат да разговараат со гувернерот, а вработените со надлежниот 

тактички / стратегиски раководител, како и со Дирекцијата за управување со човечките 

ресурси, пред да ја преземат претходната и формалната постапка согласно со законот што 

ја регулира заштитата од вознемирување на работното место.  Учесниците во разговорот 

се должни во секое време да ја почитуваат дискрецијата на споделените информации. 

Претходната постапка подразбира доставување писмено предупредување до 

вршителот на вознемирувањето со кое членот на Советот или работникот известува дека 

се работи за недостоинствено и несоодветно однесување, и дека ќе се смета таквото 

однесување за вознемирување, доколку тоа не престане.  

Доколку однесувањето не престане, членот на Советот или работникот покренува 

формална постапка со поднесување барање за заштита од вознемирување до лицето 

овластено од гувернерот, во форма и во рок определен со законот што ја регулира 

заштитата од вознемирување на работното место. 

Лицето овластено од гувернерот им предлага посредување на страните преку избор 

на лица ˗ посредници, кои посредуваат со цел решавање на спорниот однос. 

Доколку постапката за заштита од вознемирувањето на работното место не е 

успешна, членот на Советот или работникот може да поднесе тужба до надлежниот суд. 

Заштитено внатрешно пријавување  

 

Член 43   

Секој член на Совет и вработен има право на заштитено пријавување во Народната 

банка, ако има разумно сомневање или сознание дека е извршено, се извршува или ќе се 

изврши казниво дело, или друго незаконито или недозволиво или неетичко постапување 

со кое се повредува јавниот интерес. 

Начинот и постапката за вршење на заштитеното пријавување се уредува со интерен 

акт донесен од страна на гувернерот на Народната банка. 

 

Културно, примерно и достоинствено однесување надвор од работното место 

 

Член 44  

Членовите на Советот и вработените се однесуваат културно, примерно и 

достоинствено надвор од работното место и време, одбегнувајќи однесување и активности 

со кои може да се наруши независноста, интегритетот и довербата во / на Народната банка.   

 

VII. ДОМАЌИНСКО ОДНЕСУВАЊЕ 

 

Член 45  

Членовите на Советот и вработените совесно и рационално ги користат доделените 

средства за работа и се грижат за целокупниот подвижен и недвижен имот на Народната 

банка и избегнуваат дејствија коишто можат да предизвикаат настанување штета.  

Членовите на Советот и вработените ги користат доделените средства за работа и 

ресурси за исполнување на своите функции и извршување на работните задачи.  

VIII. КОМУНИКАЦИЈА СО ЈАВНОСТА 

 
Член 46  

 Транспарентноста, општествената одговорност, придонесот за остварување на 

јавниот интерес, пристапноста, ефикасноста и учтивоста се водечките принципи на 

Народната банка во комуникацијата со јавноста, вклучително и со претставниците на 

медиумите.  

Во комуникацијата со медиумите, членовите на Советот и вработените коишто се 

вклучени во координацијата и спроведувањето на процесот на комуникација со јавноста се 

непристрасни и неутрални кон сите учесници во медиумската сфера и ја почитуваат 

слободата на медиумите. 

 

Член 47  

Во комуникацијата со јавноста, Народната банка ја претставува гувернерот, а во 

одделни случаи, членови на Советот и / или вработени, по претходно одобрување од него.  

 

 

Член 48  

  Членовите на Советот и вработените веднаш ги доставуваат до Кабинетот на 

гувернерот сите барања во врска со  комуникацијата со јавноста коишто се упатени до 

Народната банка, а се пристигнати директно до нив, заради навремено постапување по 

нив.  

 

Давање лична изјава, настап во медиум и / или интернет-портал и подготовка и 

објавување стручни, научни и други текстови и публикации 

 

Член 49  

 При давање лична изјава, односно настап во медиум и / или интернет-портал во 

лично име, вклучително и со текст (пр. колумна, статија итн.) и при подготовка и 

објавување стручни и научни  (анализи, работни материјали и други авторски трудови) и 

други текстови, како и публикации, надвор од рамките на извршувањето на функциите и 

работните задачи во Народната банка, независно дали настапуваат самостојно или како 

дел од група автори, членовите на Советот и вработените нагласуваат дека презентираното 

/ кажаното / напишаното е резултат на нивни лични ставови. 

Членовите на Советот, пред давање лична изјава, односно настап во медиум и / или 
интернет-портал во лично име, како и пред објавување на текст или публикација од ставот 
1 на овој член, доколку е поврзано со работењето на Народната банка во фазата на 
подготовка, го известуваат Кабинетот на гувернерот. По известувањето, доколку е 
потребно, Кабинетот на гувернерот обезбедува поддршка на членот на Советот преку 
доставување на пишан материјал со последни информации / нови податоци поврзани со 
надлежностите и работењето на Народната банка, при тоа водејќи грижа за независноста, 
интегритетот, репутацијата и довербата во / на Народната банка. 

 

Вработените, пред давање лична изјава, односно настап во медиум и / или интернет-

-портал во лично име, како и пред објавување на текст или публикација од ставот 1 на овој 

член, доколку е поврзано со работењето на Народната банка во фазата на подготовка, го 

известуваат Кабинетот на гувернерот и го земаат предвид неговото мислење. Претходно, 

вработените, ги известуваат и тактичкиот и стратегискиот раководител на организациската 

единица во којашто работат, а доколку станува збор за изјава, настап, односно текст или 

публикација коишто се тематски поврзани со стручната област во којашто работат во 

Народната банка бараат и нивно мислење. Мислењето на стратегискиот раководител го 

доставуваат до Кабинетот на гувернерот. 

Настапот во медиум и / или на интернет-портал надвор од рамките на извршувањето 

на функциите и работните задачи во Народната банка, како и подготовката и објавувањето 

на текстовите, коишто се одвиваат континуирано и / или за потреби на трети лица и / или 

за кои е склучен договор, претставуваат друг работен ангажман и за тоа се постапува во 

согласност со одредбите за друг работен ангажман од овој Кодекс. За секој одделен настап 

и / или текст, вработениот го известува и Кабинетот на гувернерот, по претходна добиена 

согласност од гувернерот или лицето овластено од него.  

 

Член 50  

Подготовката и објавувањето на публикациите, трудовите во рамки на 

истражувачката активност и на други текстови во рамки на вршењето на функциите и 

задачите во Народната банка се спроведуваат во согласност со интерните акти на 

Народната банка. 

Присуство и учество на настани 

Член 51  

 Во рамки на присуство и учество на настани како претставници на Народната банка, 

членовите на Советот и вработените се однесуваат етички и професионално, при што се 

грижат за независноста, интересите, интегритетот и довербата на / во Народната банка.  

 

Член 52  

 При присуство и учество на настани врз основа на лична покана, вклучително и 

конференции, симпозиуми и други научни и стручни собири, како и при присуство и учество 

на настани од отворен / јавен карактер, вклучително и јавни дебати и граѓански собири, 

членовите на Советот и вработените обезбедуваат тоа да не се перципира како присуство 

и учество на претставници на Народната банка.  

Доколку во рамки на своето учество на настаните од ставот 1 на овој член, 

членовите на Советот и вработените имаат своја дискусија, презентација, излагање или 

изнесуваат личен став во каква и да е форма, јавно наведуваат дека презентираното / 

кажаното е резултат на нивни лични ставови. 

Членовите на Советот, пред да учествуваат на настан од ставот 1 на овој член на 

кој ќе имаат своја дискусија, презентација или излагање или изнесуваат личен став во каква 

и да е форма, доколку е поврзано со работењето на Народната банка, го известуваат 

Кабинетот на гувернерот. 

 Вработените, пред да учествуваат на настан од ставот 1 на овој член на кој ќе имаат 

своја дискусија, презентација или излагање или изнесуваат личен став во каква и да е 

форма, доколку е поврзано со работењето на Народната банка, го известуваат Кабинетот 

на гувернерот и го земаат предвид неговото мислење. Претходно го известуваат и 

тактичкиот / стратегискиот раководител на организациската единица во којашто работат, 

при што мислењето на стратегискиот раководител го доставуваат до Кабинетот на 

гувернерот. 

 

 

Објави на социјалните мрежи и на други интернетски платформи и форуми 

 

 

Член 53  

Личните ставови на членовите на Советот и вработените изразени на социјалните 

мрежи и на другите интернетски платформи и форуми не треба на кој било начин да бидат 

поврзани со Народната банка.  

Со оглед на работната позиција, вработените во Народната банка при користењето 

на социјалните мрежи и другите интернетски платформи и форуми, водат сметка за 

потенцијалниот судир на интерес во работењето, интегритетот и репутацијата на 

Народната банка, односно внимаваат на личните ставови. Тоа особено се однесува при 

објавувањето на личните ставови (коментари, лајкови на статии, мислења и слично), кои 

се однесуваат на работењето на правните лица над кои Народната банка врши супервизија 

/ надзор.  

 

Член 54  

Доколку преку профил на социјална мрежа, друга интернетска платформа или  

интернетски форум, член на Советот односно, вработен во Народната банка кој навел дека 

Народната банка е негов работодавач, остварува објави во кои изнесува лични ставови во 

врска со општествени, политички и / или стручни прашања или споделува објави со ставови 

на трети лица за вакви прашања, во рамки на профилот назначува дека ставовите изнесени 

во објавите на профилот се лични.   

Членовите на Советот и вработените, преку личните профили на социјалните мрежи, 

другите интернетски платформи и форуми не објавуваат фотографии и видеоснимки од 

службените простории на Народната банка и од активности во рамки на вршењето на 

функциите и работните задачи, освен ако фотографијата / видеоснимката претходно не е 

објавена на официјалната интернет-страница на Народната банка и / или на официјална 

страница на Народната банка на социјалните мрежи. 

IX. ПРИВАТНИ ФИНАНСИСКИ ТРАНСАКЦИИ  

 

Член 55  

Членовите на Советот и вработените применуваат највисока грижа и внимание при 

извршување приватни финансиски трансакции за сопствена сметка или за сметка на други 

лица, заради заштита на интегритетот и довербата на / во Народната банка.  

Приватните финансиски трансакции на членовите на Советот и вработените се 

нешпекулативни и во разумен сооднос со нивните приходи и материјална состојба за да не 

се загрози нивната финансиска независност. 

 

 Некористење внатрешни информации при вршење приватни финансиски 

трансакции 

Член 56  

Членовите на Советот и вработените не ги користат или не се обидуваат да ги 

користат внатрешните информации на Народната банка за остварување сопствени 

интереси при склучување приватни финансиски трансакции, или за остварување интереси 

на трети лица, преку давање совети за склучување финансиски трансакции. 

 Под „внатрешни информации“ во смисла на овој член се подразбираат сите 

информации со кои се стекнале членовите на Советот и вработените при извршување на 

професионалните активности, а коишто не се јавно објавени или не се јавно достапни и се 

поврзани со трансакциите за спроведување на монетарната политика, супервизорските 

задачи на Народната банка, анализите и извештаите за финансиска стабилност.  

Исто така, внатрешни информации се сите информации коишто не се јавно достапни 

и директно или индиректно се однесуваат на еден или повеќе издавачи на финансиски 

инструменти, или на еден или повеќе финансиски инструменти, и коишто, доколку се јавно 

достапни, би можеле да имаат значајно влијание врз цените на тие финансиски 

инструменти или врз цените на поврзаните деривативни финансиски инструменти. 

Спречување пазарни манипулации 

 

Член 57  

 Членовите на Советот и вработените при вршење на приватни финансиски 

трансакции не можат: 

- да спроведуваат трансакции или да даваат налози за тргување, со кои се создава 

или постои веројатност да се создаде лажна или неточна претстава во врска со 

понудата, побарувачката или цената на еден или повеќе финансиски инструменти; 

и / или се одржува или постои веројатност да се одржи цената на еден или повеќе 

финансиски инструменти на нереално или вештачко ниво. 

- да спроведуваат трансакции или да даваат налози за тргување при кои се користат 

фиктивни методи или други форми на измама или заблуда. 

- да шират информации преку медиумите, интернет или на друг начин преку кои може 

да се пренесат лажни и неточни информации за понудата, побарувачката или ценaта 

на одреден финансиски инструмент, при што лицето коешто тоа го прави знае или 

би требало да знае дека тие информации се невистинити и доведуваат до заблуда.  

- да учествуваат во подготовка на активности коишто може да го загрозат или 

прекинат редовното функционирање, интегритетот и транспарентноста на пазарот. 

X. ПРИМЕНА И СПРОВЕДУВАЊЕ НА ОДРЕДБИТЕ ОД КОДЕКСOT 

Член 58  

Почитувањето на и придржувањето до одредбите од овој кодекс е задача и 

одговорност на секој член на Советот и на секој вработен во Народната банка.  

Со цел континуирана усогласеност со одредбите од овој кодекс, секој член на 

Советот и секој вработен, еднаш годишно најдоцна до 31 јануари, потпишуваат изјава дека 

е запознаен со одредбите и обврските коишто произлегуваат од овој кодекс, како и дека 

постапува согласно со нив.  

За обврската за доставување на оваа изјава, функцијата усогласеност редовно ги 

известува членовите на Советот и вработените.  

Изјавите од став 2 на овој член се доставуваат и се чуваат кај функцијата 

усогласеност.   

Модел на Изјавата од овој член е уредена со прилогот бр. 5 од овој кодекс.    

 

Член 59  

По именувањето нов член на Советот, односно вработување лице во Народната 

банка, тој се запознава со одредбите од овој кодекс и ја потпишува изјавата од претходниот 

член. 

Примената на овој кодекс се однесува и на лицата коишто извршуваат практична 

работа или имаат договор за определено време во Народната банка, во текот на траењето 

на нивниот работен ангажман. При започнување со практичната работа или  работен однос 

на определено време во Народната банка, тие потпишуваат изјава дека се запознаени со 

одредбите и обврските коишто произлегуваат од овој кодекс, како и дека ќе постапуваат 

согласно со нив.  

Член 60  

Во случај на потреба од појаснување на одредбите од овој кодекс, вработениот се 

обраќа до својот непосреден раководител, а потоа доколку е потребно, и до функцијата 

усогласеност.  

Член 61  

Раководителите, на секое ниво во Народната банка, покрај тоа што постапуваат 

согласно со одредбите од овој кодекс, истовремено се грижат за нивната примена од страна 

на вработените и придонесуваат кон развивање на свеста за потребата од нивно 

континуирано почитување и придржување до нив, во рамки на организациската единица 

со која раководат. 

Член 62  

  Функцијата усогласеност, во соработка со Дирекцијата за човечките ресурси, 

Кабинетот на гувернерот и другите организациски единици, секој во својот домен ја 

промовира и афирмира усогласеноста со овој кодекс. 

Функцијата усогласеност дава препораки за примена на одредбите од овој кодекс и 

ја следи неговата примена. 

Член 63  

Потребата од измени и дополнувања на одредбите на овој кодекс, заради натамошно 

развивање на етичката усогласеност, се разгледува најмалку еднаш годишно, при што 

координација на активностите за ревидирање на овој кодекс е во надлежност на 

функцијата усогласеност. 

Член 64  

Доколку се забележи етичка неусогласеност од страна на вработен, за тоа се 

запознава и се информира неговиот непосреден раководител, кој презема соодветни 

активности за надминување на состојбата.  

Непочитувањето на одредбите на овој кодекс од страна на вработените може да 

биде основа за поведување дисциплинска постапка во рамки на Народната банка. 

За непочитувањето на одредбите и забраните за членовите на Советот на Народната 

банка утврдени со Законот за спречување корупција и судир на интереси се применуваат 

постапките и одредбите за утврдување одговорност и изрекување мерки од Државната 

комисија за спречување корупција согласно со овој закон.  

 

XI. ЗАВРШНИ ОДРЕДБИ 

Член 65  

Со стапувањето во сила на овој етички кодекс, престанува да важи Етичкиот кодекс 

на однесување E. К. бр. 02-15/VI-1/2011 од 9.6.2011 година. 

 

Член 66  

 Овој етички кодекс стапува во сила со денот на донесувањето. 

 

 

 Гувернер 
и претседавач 

на Советот на Народната банка 
на Република Северна Македонија 

д-р Анита Ангеловска-Бежоска 

Прилог бр. 1 

 
И З Ј А В А 

Јас, __________________________________________(име и презиме), член на Советот на 

Народната банка Република Северна Македонија, врз основа на членот 70 став 5 од Законот 

за Народната банка на Република Северна Македонија („Службен весник на Република 

Македонија“ бр. 158/10, 123/12, 43/14, 153/15, 6/16 и 83/18 и „Службен весник на Република 

Северна Македонија“ бр. 110/21) и 13 од Етичкиот кодекс на Народната банка на Република 

Северна Македонија бр.    од         година, ја поднесувам оваа изјава до Советот на Народната 

банка на Република Северна Македонија, со која  одговорно изјавувам дека (се заокружува 

бројот на потребниот одговор): 

1. не постои значителен финансиски интерес кој јас или кое било лице со кое имам 
семејни, деловни или финансиски врски може директно или индиректно да гo 
поседуваме; или   
 

2. постои значителен финансиски интерес кој јас или кое било лице со кое имам 
семејни, деловни или финансиски врски може директно или индиректно да го 
поседуваме, и тоа : 

_____________________________________________________________________________

_____________________________________________________________________________

_____________________________________________________________________________

_____________________________________________________________________ 

и кој би влијаел на моето објективно извршување на овластувањата и задачите како член 

на Советот на Народната банка, при одлучувањето по прашања од надлежноста на Советот 

на Народната банка.  

 Оваа изјава ја давам под целосна морална и кривична одговорност.  
 
 
___ јануари -----  година                 _____________________ 

Скопје         име и презиме  

Потпис 

Прилог бр. 2 

И  З  Ј  А  В  А 

за блиско лице на кандидат за вработување 

 

 Од   

Пријавен/а на Огласот за вработување во Народната банка на Република Северна  

Македонија, __________   година, за работното место  

во Дирекцијата за _____________________________________ . 

 

 Изјавувам дека, во моментот на моето пријавување на горенаведениот оглас, во 

Народната банка на Република Северна Македонија (да се заокружи): 

1. Е вработено мое блиско лице:                                               (да се наведе блиското 

лице во која ОЕ е, на кое работно место, не се наведува име и презиме на лицето); 

 

2. Не е вработено мое блиско лице. 

 

 Изјавувам и со својот потпис потврдувам дека податоците во оваа изјава се 

веродостојни, целосни и точни. 

 

 

    Датум   Потпис, 

И  З  Ј  А  В  А  

за блиско лице на работник вклучен во постапка за вработување 

 

 Од   

 

 Изјавувам дека, во Листата на кандидати коишто ги исполнуваат условите и / или се 

повикани на интервју врз основа ва огласот за вработување на _______ извршители во   

Дирекцијата за ______________________, објавен на ______________ година во дневните 

весници, (да се заокружи) : 

1. има мое блиско лице:                                                             (да се наведе кое); 

 

2. нема мое блиско лице. 

 

 Изјавувам и со својот потпис потврдувам дека податоците во оваа изјава се 

веродостојни, целосни и точни. 

 

 

    Датум   Потпис, 

Прилог бр. 3 

До  

Стратегиски / тактички раководител 

Сектор / Дирекција  

И  З  Ј  А  В  А 

 

 Од (име и презиме), вработен во Народната банка на Република Северна  

Македонија, на работното место _______________________  

во Дирекцијата за _____________________________________ . 

       Ја поднесувам оваа изјава со која одговорно изјавувам дека: 

- имам приватен / личен интерес во субјектот / субјектите (се наведува називот на 
субјектите / правните лица) на кои ќе вршам или ќе бидам вклучен/а во процесот на 

супервизија, надзор и решавање банка, со оглед на тоа дека член на моето семејство е 

лице вработено во наведениот субјекти; или  

- имам приватен / личен интерес во субјектот / субјектите (се наведува називот на 
субјектите / правните лица) на кои ќе вршам или ќе бидам вклучен/а во процесот на 

супервизија, надзор и решавање банка, со оглед на тоа дека имам блиско лице кое е член 

на управен / надзорен орган во наведениот субјект; или  

- имам приватен / личен интерес во субјектот / субјектите (се наведува називот на 
субјектите / правните лица) на кои ќе вршам или ќе бидам вклучен/а во процесот на 

супервизија, надзор и решавање банка, со оглед на тоа дека имам хартии од вредност во 

наведениот субјект.  

     Оваа изјава има за цел спречување судир на интереси при вршењето  задачи / 

овластувања во наведениот субјект / правно лице, чија супервизија и надзор на работењето 

и / или решавање на банката е во надлежност на Народната банка согласно со закон. 

        Оваа изјава ја давам под целосна морална и кривична одговорност.  
 

 
 
                 година                            _____________________ 

Скопје         име и презиме  

До                                                                                                                      Прилог бр.4 

------------------------------------------- 

(гувернерот или лицето овластено од него)  

 

Б А Р А Њ Е 

за добивање согласност за вршење друг работен ангажман  

Од _______________________________________________________________________ 

                               (име и презиме, работно место, организациска единица) 

Вид ангажман: __________________________________________________________ 

 

Назив на правното лице каде што ќе се врши работниот ангажман  и / или физичкото 

лице со кое ќе се соработува: _________________________________________________ 

 

Период на ангажирање:______________________________________________________ 

                                  (датум на започнување - датум на завршување) 

 

Број на часови (неделно) за вршење на работниот ангажман надвор од работното време 

____________________________________________________________________________ 

Тип на документот кој би го случил по добивање на согласноста, односно тип на 

документот поврзан со другиот работен ангажман: 

 __________________________________________________________________________ 

                                  (договор, известување соодветен документ) 

 

Краток опис на работниот ангажман и работните задачи: 

_____________________________________________________________________________

_____________________________________________________________________________

_____________________________________________________________________________

_____________________________________________________________________________

_____________________________________________________________________________ 

Набројување на претходно одобрените и сѐ уште важечки работни ангажмани, периодот на 

ангажирање и бројот на часови неделно за вршење на важечките работни ангажмани, како 

и вкупниот број часови неделно, во кои се вклучени и работните часови за кои се бара нова 

согласност: 

_____________________________________________________________________________

_____________________________________________________________________________

_____________________________________________________________________________

_____________________________________________________________________________ 

 

 

 

       Подносител на барањето 

                                                           ______________________ 

 

Датум и место 

______________________ 

С О Г Л А С Н О С Т 

Согласно со член 58 став 2 од Законот за Народната банка и член    ___  од Етичкиот 

кодекс, давам согласност вработениот  ______________________  да за врши друг работен 

ангажман: ______________________, во институцијата        ______________________ , за 

период     ______________________.                       

 

                                                                                     Согласен  

                                                                                            

___________________  

 

Датум и место 

______________________ 

 

Копија: 

Тактички раководител 

Дирекција за управување со човечките ресурси 

Прилог бр. 5 

 
 

И З Ј А В А 
 

 
 
Јас,                 (функција / работно место), согласно со член     од Етичкиот кодекс 

бр. од 2022 година, изјавувам дека сум запознаен / запознаена и ги разбирам правата и 
обврските коишто произлегуваат од Етичкиот кодекс.  

 
Се согласувам дека во текот на оваа година, во рамки на моето работење во 

Народната банка, ќе ги почитувам етичките принципи и ќе постапувам согласно со 
одредбите од Етичкиот Кодекс, и тоа:  

- законито и независно работење;  
- спречување корупција; 
- добро управување и професионални стандарди;  
- достоинствено и домаќинско однесување; 
- комуникација со јавноста; 
- приватни финансиски трансакции.  
 
Запознаен/а сум дека во случај на сомневање за правилно и доследно постапување 

по одредбите од Етичкиот кодекс од моја страна, ќе се обратам до мојот непосреден 
раководител.   

Запознаен/а сум дека непочитувањето на одредбите од Етичкиот кодекс може да 
претставува основа за поведување дисциплинска постапка. 

  
 
 
 
    јануари     година                                      _____________________ 
Скопје                                  Потпис 
 

 

 

 

 

 


